
   Тĕнчемĕрĕн яланлăх ĕмĕтне —

Тăнăçлăха — шанчăксăра ямасăр,

Эсир упратăр чунăр хăватне,

Çав аслă хăвата пĕтме памасăр.



Эсир упратăр пиллĕ çынлăха,

Çав пиллĕхе хĕрӳ ĕçре тупатăр.

Пулать хăш чух — кĕретĕр çылăха,

Хыт ӳкĕнсе çав çылăхран тухатăр.



Чун хăватне палăртакан йĕрсем

Ман сăвăра та палăрать — сисетĕп.

Кĕвĕлесе куллен ӳстернĕçем,

Эп хам та тӳпене çити ӳсетĕп.



Пĕтмерĕм зпĕ — Турă пăрахмарĕ.

Халаллă шанчăкăн вăйĕпеле

Манри вăйсенĕн ырă пархатарĕ

Çĕклерĕ ман сасса çӳлрен-çӳле.



Поэзийĕм вара, тӳпе пил янăн,

Кĕрлерĕ ирĕклĕн, тасан-тасан:

Чун кĕввипе эп сирĕнпе — тăванлă.

Хăвачĕпе те сирĕнпе — тăван...

  